
1. Konklużjonijiet u rakkomandazzjonijiet

1.1. Is-suq tas-supplimenti tal-ikel qed jikber fl-Ewropa. Is-supplimenti tal-ikel huma rregolati mid-Direttiva 
2002/46/KE (1), li mhijiex applikata b’mod uniformi fl-UE. Madankollu, l-applikazzjoni uniformi tal-leġiżlazzjoni hija 
essenzjali għall-funzjonament tajjeb tas-suq intern tal-UE, peress li tippermetti l-moviment liberu ta’ prodotti sikuri.

1.2. Il-KESE jappoġġja reviżjoni ta’ din il-leġiżlazzjoni, b’mod partikolari billi tiġi aġġornata d-definizzjoni ta’ 
supplimenti tal-ikel, billi jiżdied obbligu ta’ notifika u ta’ studju tal-fajls amministrattivi kif ukoll billi tinħoloq sistema ta’ 
monitoraġġ tal-ikel li tiġbor l-effetti mhux mixtieqa u b’hekk issaħħaħ il-protezzjoni tas-saħħa pubblika.

1.3. Is-sikurezza tal-prodotti u tal-ingredjenti għandha tkun l-ewwel rekwiżit. Għalhekk, din għandha tiġi ddeterminata 
fuq bażi xjentifika. Il-KESE jirrakkomanda li jiġu stabbiliti valuri massimi għall-vitamini u l-minerali kif ukoll li jitħejjew 
listi pożittivi u negattivi għall-ingredjenti, inklużi l-ħxejjex.

1.4. L-informazzjoni pprovduta lill-konsumaturi trid tippermettilhom jikkunsmaw il-prodotti b’mod sikur. Il-KESE 
jirrakkomanda l-implimentazzjoni ta’ miżuri ta’ komunikazzjoni u ta’ edukazzjoni tal-konsumaturi, b’mod partikolari 
għall-kummerċ online.

1.5. Il-KESE jħeġġeġ lill-awtoritajiet isaħħu l-monitoraġġ, l-ittestjar u s-sorveljanza tal-prodotti sabiex jipproteġu 
lill-konsumaturi u lill-operaturi billi jneħħu mis-suq il-prodotti li mhumiex konformi. Dawn il-kontrolli għandhom ukoll 
jipprevjenu l-kompetizzjoni inġusta bejn l-operaturi (b’mod partikolari l-użu ta’ dikjarazzjonijiet mhux awtorizzati 
u prodotti li mhumiex konformi li ġejjin minn pajjiżi terzi).

1.6. Għalhekk, il-KESE jistieden lill-partijiet interessati kollha jarmonizzaw il-kuntest regolatorju relatat mas-suppli-
menti tal-ikel kif ukoll l-implimentazzjoni tiegħu għal ekonomija aktar ġusta u biex il-prodotti jkunu aktar sikuri 
għas-saħħa.

2. Introduzzjoni

2.1. Din l-Opinjoni ġiet imħejjija fuq talba tal-Presidenza Portugiża tal-Kunsill, sabiex jinstabu soluzzjonijiet u l-aħjar 
prattiki għall-implimentazzjoni ta’ armonizzazzjoni tad-dħul fis-suq tas-supplimenti tal-ikel fl-UE. L-Opinjoni tal-KESE tista’ 
tikkontribwixxi għall-ħidma tal-Presidenza dwar dan is-suġġett, b’mod partikolari permezz ta’ konferenza li se tiġi 
organizzata fl-ewwel nofs tas-sena kif ukoll għall-gruppi ta’ ħidma fil-Kunsill. Il-KESE laqa’ din it-talba, li tikkonċerna parti 
mis-settur tal-ikel li ftit li xejn ġiet studjata.

2.2. Il-KESE jqis dan is-suġġett bħala konformi mal-approċċ “Saħħa Waħda” tal-Organizzazzjoni Dinjija tas-Saħħa 
u mal-istrateġija Ewropea “Mill-Għalqa sal-Platt”, li jippromovu ikel tajjeb għas-saħħa u sostenibbli u informazzjoni aħjar 
għall-konsumaturi, filwaqt li jiggarantixxu l-kummerċ ġust bejn l-operaturi (2). Il-KESE jqis li d-dieti tajbin għas-saħħa 
u sostenibbli jirrappreżentaw “pilastru” ewlieni ta’ politika komprensiva dwar l-ikel, peress li għandna bżonn urġenti li 
norjentaw id-dieti tagħna biex intejbu s-saħħa tal-ekosistemi u tal-pubbliku, u mhux nagħmlulhom il-ħsara (3).

2.3. Il-KESE minn dejjem kien qed jappoġġja politika tal-UE għall-protezzjoni tas-saħħa tul il-katina alimentari, bil-għan 
li jiġu promossi s-sigurtà u l-iġjene u informazzjoni ċara, trasparenti u sikura dwar il-prodott (4). Il-Kumitat isostni wkoll li 
s-sikurezza tal-ikel għandha tkompli tkun ibbażata fuq sistema robusta u Aġenzija Ewropea dwar is-Sigurtà fl-Ikel (EFSA), bi 
proċeduri trasparenti għall-valutazzjoni tas-sikurezza ta’ prodotti ġodda li jidħlu fil-katina alimentari, traċċabilità sħiħa 
u komunikazzjoni xierqa tar-riskju (5).

3. Lejn armonizzazzjoni fil-qasam tas-supplimenti tal-ikel

3.1. Qafas regolatorju li jeħtieġ jittejjeb

3.1.1. Is-supplimenti tal-ikel huma rregolati b’mod speċifiku mid-Direttiva 2002/46/KE, li bilkemm ġiet emendata minn 
meta nħolqot.

3.1.2. Id-definizzjoni ta’ supplimenti tal-ikel ma nbidlitx minkejja l-innovazzjoni f’dan is-settur u l-modi ġodda ta’ 
konsum. Din mhijiex preċiża biżżejjed u hija soġġetta għal bosta interpretazzjonijiet. Nistgħu nsemmu, pereżempju, 
il-kunċett ta’ “kwantitajiet ta’ miżura żgħira”, li jvarjaw minn pajjiż għal ieħor (ma hemm l-ebda kwantità definita). Dawn 
l-interpretazzjonijiet jistgħu jwasslu għal differenzi bejn l-Istati Membri fir-rigward tal-istatus tas-supplimenti tal-ikel 
u r-riżultati tal-kontrolli. Din id-definizzjoni trid titwessa’ u tiġi ċċarata.

3.1.3. Il-KESE jipproponi aġġornament tar-r-regoli bil-għan li jiġi armonizzat aħjar is-suq tas-supplimenti tal-ikel u li 
jitqiesu l-iżviluppi ġodda.

3.2. Kif in-notifika tista’ ssir aktar effiċjenti

3.2.1. In-notifika hija possibbiltà prevista mid-Direttiva. Din id-dikjarazzjoni hija reġistrazzjoni amministrattiva 
tal-prodotti qabel ma dawn jitqiegħdu fis-suq. Din mhix awtorizzazzjoni għat-tqegħid fis-suq u lanqas ma hija prova ta’ 
konformità jew ta’ sikurezza. Kull Stat Membru (24/27) jista’ jiddeċiedi dwar il-kontenut ta’ din in-notifika kif ukoll dwar 
il-proċedura għall-ipproċessar ta’ din id-data (li tista’ tvarja minn sempliċi preżentazzjoni tagħha għal studju profond ħafna).

3.2.2. L-informazzjoni ppreżentata f’din in-notifika tippermetti lill-awtoritajiet kompetenti jifhmu aħjar is-suq tagħhom 
u l-ipproċessar tad-data jipprevjeni d-distribuzzjoni ta’ prodotti li mhumiex konformi (leġiżlazzjoni nazzjonali u Ewropea) 
u jiffaċilita l-kontrolli.

3.2.3. Il-KESE jissuġġerixxi armonizzazzjoni aħjar tas-sistemi nazzjonali u jirrakkomanda li fil-leġiżlazzjoni tiġi inkluża 
l-informazzjoni minima obbligatorja (l-għamla kwalitattiva u kwantitattiva, it-tikkettar, eċċ.) li għandha tiġi pprovduta, 
preferibbilment f’forma diġitali, sabiex ix-xogħol amministrattiv jiġi limitat għall-operatur filwaqt li jiġu ggarantiti l-ogħla 
standards possibbli. Jekk fattibbli, il-KESE jissuġġerixxi l-ħolqien ta’ portal multilingwi Ewropew, li l-kontenut tiegħu jitħalla 
f’idejn l-Istati Membri. Fil-fatt, peress li l-kompożizzjoni ftit li xejn hija armonizzata (ara aktar ’l isfel), din il-kwistjoni tista’ 
tiġi ttrattata biss fil-livell nazzjonali.

3.2.4. Bil-għan li jiġi protett il-konsumatur, il-KESE jemmen li n-notifika għandha ssir obbligatorja. Din il-prattika 
tippermetti t-tqegħid fis-suq ta’ prodotti aktar sikuri u tiffaċilita wkoll il-kontroll u l-monitoraġġ tas-suq. Il-lista ta’ prodotti 
notifikati u l-konklużjonijiet relatati għandha tkun disponibbli għall-konsumatur. Il-konsumaturi m’għandhomx joqogħdu 
lura milli jinfurmaw ruħhom u jressqu lment lill-awtoritajiet ta’ kontroll fil-każ ta’ skoperta ta’ ksur.

3.3. L-istabbiliment ta’ valuri massimi għan-nutrijenti – prijorità leġiżlattiva

3.3.1. Il-vitamini u l-minerali huma l-ingredjenti l-aktar magħrufa fis-supplimenti tal-ikel. In-nutrijenti u l-forom 
kimiċi tagħhom huma rregolati u elenkati mir-Regolament (KE) Nru 1170/2009 (6), wara valutazzjonijiet tas-sikurezza 
mill-Awtorità Ewropea dwar is-Sigurtà fl-Ikel (EFSA). Attwalment, id-dożi massimi huma stabbiliti fil-livell nazzjonali jew 
fuq il-bażi tad-doża utli tagħhom jew fuq il-bażi tat-tossiċità (7). Ċerti pajjiżi ma stabbilixxewx limiti legali. L-EFSA speċifikat 
il-livelli limitu ta’ tossiċità f’diversi opinjonijiet tagħha. Dawn il-valuri jikkonċernaw l-esponiment fid-dieta kollha (8) u ma 
jistgħux jiġu estrapolati għas-supplimenti tal-ikel biss.

3.3.2. Il-KESE jirrakkomanda li l-Kummissjoni tagħti l-mandat mingħajr dewmien lill-EFSA biex tistabbilixxi l-limiti 
massimi tan-nutrijenti kif ukoll il-kriterji tal-purità fis-supplimenti tal-ikel. Minħabba l-kobor tat-territorju Ewropew 
u d-drawwiet tal-ikel differenti (il-konsum tal-ħaxix, tal-ħut jew tal-laħam, il-kompożizzjoni tal-ilma tal-vit, eċċ.), jista’ jkun 
li valur massimu wieħed ma jkunx possibbli, iżda l-limiti għandhom jiġu stabbiliti skont ir-reġjuni/gruppi ta’ pajjiżi. Ikun 
aktar xieraq ukoll li jiġu stabbiliti limiti għall-popolazzjonijiet vulnerabbli: it-tfal, in-nisa tqal, eċċ.

3.3.3. Din l-armonizzazzjoni Ewropea tkun ta’ benefiċċju għall-partijiet interessati kollha: is-sikurezza għall-konsuma-
turi tissaħħaħ u r-riskju ta’ doża eċċessiva jitnaqqas, u l-moviment liberu tal-prodotti jibbenefika kemm lill-operaturi – li 
jkunu jistgħu jikkummerċjalizzaw il-prodotti tagħhom f’aktar swieq – kif ukoll lill-konsumaturi, li jkollhom aċċess għal 
għażla akbar.

3.3.4. Għalkemm in-nutrijenti jieħdu prijorità, ingredjenti oħrajn użati fil-prodotti għandhom jiġu armonizzati wkoll. 
Dan jagħmilha aktar faċli għalihom li jiċċirkolaw u jippermettu li ssir valutazzjoni xjentifika biex jiġi ppruvat li huma sikuri. 
Ċerti pajjiżi partikolarment ippruvaw iqarrbu l-leġiżlazzjoni tagħhom dwar il-prodotti erbali permezz ta’ listi komuni: 
il-Belġju, Franza u l-Italja, u dan l-aħħar il-Ġermanja, l-Iżvizzera u l-Awstrija. L-ingredjenti li jirriżultaw mill-bijoteknoloġija, 
bħall-mikroorganiżmi (probijotiċi, ħmira), jistħoqqilhom attenzjoni speċjali wkoll.

3.3.5. Il-KESE jirrakkomanda wkoll li l-Kummissjoni teżamina t-tħejjija ta’ listi pożittivi u negattivi dwar is-sustanzi 
l-oħra, kemm f’termini tal-identità u l-kwantità kif ukoll tal-kundizzjonijiet tal-użu, kif għamlet fil-qafas tar-Regolament 
(UE) 2015/2283 (9) dwar ikel ġdid.

3.4. Id-dikjarazzjonijiet, għodda tal-għażla għall-konsumatur

3.4.1. L-informazzjoni għall-konsumatur ġeneralment tiġi pprovduta permezz tat-tikkettar tal-prodotti: il-lista 
tal-ingredjenti, allerġeni, eċċ. u taqa’ taħt ir-Regolament (UE) Nru 1169/2011 (10) (11). Madankollu, it-tikkettar irrappreżenta 
58 % tal-ksur li nstab waqt kontrolli li saru fl-2018 (12). Il-KESE jilqa’ l-isforzi tal-Unjoni fil-qafas tal-ħidma tal-Kunsill fuq 
it-tikkettar tal-ikel, iżda jinnota li ċerti problemi jibqgħu jippersistu.

3.4.2. Il-karatteristiċi tal-prodott huma deskritti fid-dikjarazzjonijiet preżenti fuq it-tikkettar iżda wkoll fir-reklamar 
fir-rivisti, fuq it-televiżjoni, fuq l-Internet, eċċ. Ir-reklamar jista’ jqanqal ix-xiri ta’ ċerti prodotti. Ir-Regolament (KE) 
Nru 1924/2006 (13) ippreveda listi pożittivi ta’ dikjarazzjonijiet nutrizzjonali u tas-saħħa. Id-dikjarazzjonijiet li 
jikkonċernaw il-vitamini u l-minerali diġà ġew evalwati mill-EFSA u ppubblikati, iżda dawk dwar il-prodotti botaniċi 
u sustanzi oħrajn għadhom ma ġewx studjati. Dawn id-dikjarazzjonijiet huma għalhekk soġġetti għal regoli nazzjonali, jekk 
jeżistu, u s-suq jinkludi kull xorta ta’ dikjarazzjonijiet li mhumiex ivverifikati, u b’hekk dan joħloq distorsjoni tas-suq.

3.4.3. Għalhekk, il-KESE jappella sabiex il-Kumissjoni ssib l-aħjar għażla ta’ ħidma biex l-EFSA tkun tista’ tkompli 
tevalwa d-dikjarazzjonijiet nutrizzjonali u tas-saħħa dwar is-sustanzi pendenti – primarjament id-dikjarazzjonijiet dwar 
il-prodotti botaniċi – u tistabbilixxi l-kundizzjonijiet għal ingredjenti sikuri.

3.5. Il-prodotti ambigwi, prodotti li mhumiex mingħajr riskju

3.5.1. Il-preżentazzjoni u r-reklamar ta’ supplimenti tal-ikel jistgħu jwasslu wkoll għal konfużjoni dwar l-istatus 
tal-prodotti. Ċerti operaturi ma jaħsbuhiex darbtejn biex jagħtu lill-prodotti karatteristiċi terapewtiċi jew profilattiċi, biex 
jagħmluhom sostituti tal-mediċini u jsejħulhom “nutriċewtiċi” (kontrazzjoni tal-kliem “nutrijenti” u “farmaċewtiċi”). 
Kampanja ta’ kontroll speċifika żvelat l-użu ta’ dawn id-dikjarazzjonijiet qarrieqa fil-prevenzjoni jew il-kontroll 
tal-COVID-19 (14). Il-konsumaturi jistgħu jiġu influwenzati minn dawn il-wegħdiet foloz.

3.5.2. Dawn il-prodotti li l-istatus tagħhom mhuwiex ċar (15) jissejħu “prodotti ambigwi”. Dan il-qasam ambigwu huwa 
minħabba l-post li fih jinbiegħu, il-forma tal-prodotti, u l-fatt li xi ingredjenti jistgħu jintużaw kemm fl-ikel kif ukoll 
fil-mediċini, iżda f’dożi differenti.

3.5.3. Il-KESE jagħti parir lill-Kummissjoni toħloq grupp ta’ ħidma dwar il-“prodotti ambigwi”, pereżempju fi ħdan 
il-grupp ta’ esperti tal-Kumitat Permanenti dwar il-Pjanti, l-Annimali, l-Ikel u l-Għalf (PAFF), kif jeżisti għall-mediċini, 
it-tagħmir mediku, il-kożmetiċi jew il-bijoċidi. Dan jippubblika dokumenti li jgħinu lill-awtoritajiet u lill-operaturi jiċċaraw 
l-istatus tal-prodotti. Il-ħolqien ta’ grupp ta’ ħidma Ewropew ma jipprevjenix it-twaqqif ta’ kumitati konġunti fil-livell 
nazzjonali li jistabbilixxu l-istatus tal-prodotti.

3.5.4. Il-KESE jħeġġeġ lill-awtoritajiet iwettqu kontrolli li speċifikament ikollhom fil-mira dawn il-prodotti sabiex 
jitneħħew mis-suq. Il-preżenza ta’ dawn il-prodotti tikkostitwixxi kompetizzjoni inġusta għad-ditti farmaċewtiċi li jridu 
jiksbu awtorizzazzjoni għat-tqegħid fis-suq għall-mediċini. Il-pubblikazzjoni ta’ dawn il-kontrolli tippermetti wkoll 
lill-konsumaturi jkunu jafu r-riskji ta’ dawn il-prodotti.

3.6. It-tfaċċar tal-kummerċ online, sors ta’ għażla iżda wkoll ta’ inugwaljanzi

3.6.1. Il-bejgħ mill-bogħod ta’ oġġetti tal-ikel żdied wara l-pandemija tal-COVID-19. Is-supplimenti tal-ikel huma 
prodotti li ġeneralment ikollhom data ta’ skadenza twila u jistgħu jiġu ttrasportati faċilment.

3.6.2. Sfortunatament, ammont ta’ dawn il-prodotti, speċjalment dawk minn barra l-Ewropa, ma jikkonformawx b’mod 
partikolari f’termini tal-kompożizzjoni u d-dikjarazzjonijiet tagħhom, u dan qed joħloq kompetizzjoni inġusta 
għall-operaturi Ewropej li josservaw ir-regoli. Barra minn hekk, l-Istati Membri sabu l-preżenza ta’ sustanzi pprojbiti 
u perikolużi (amfetamini f’supplimenti għall-isports, mediċini, eċċ.) f’ċerti prodotti, li jpoġġu lill-konsumatur f’periklu.

3.6.3. Il-KESE jistieden lill-Kummissjoni u lill-Istati Membri jżidu l-monitoraġġ u l-kontroll tal-pjattaformi u s-siti 
tal-kummerċ online, kif ukoll jieħdu kampjuni u janalizzawhom, u jiddikjaraw il-prodotti li jiksru r-regoli fis-Sistema ta’ 
Twissija Rapida għall-Ikel u l-Għalf (RASFF).

3.6.4. Il-KESE jqis ukoll li l-komunikazzjoni u l-edukazzjoni tal-konsumatur għandhom jiġu mtejba biex jiġi ggarantit 
xiri aktar sikur fuq l-Internet. Filwaqt li l-ikel irid ikun sikur biex jinbiegħ, il-konsumaturi għandhom ikunu konxji li xi 
prodotti offruti online jistgħu jkunu ta’ riskju għal saħħithom.

3.7. Il-monitoraġġ tal-ikel, għodda ta’ twissija

3.7.1. Ċerti ingredjenti jistgħu jikkawżaw effetti mhux mixtieqa, anki jekk il-prodotti jkunu konformi mal-leġiżlaz-
zjoni. Is-sikurezza ma tiġix evalwata għal kull prodott jew ingredjent, u lanqas ma tiġi evalwata l-interazzjoni possibbli 
tagħhom ma’ prodotti oħra bħal mediċini.

3.7.2. Huma ftit l-Istati Membri li għandhom sistema strutturata għall-ġbir tal-effetti mhux mixtieqa (monitoraġġ 
tal-ikel) u li tiżgura l-monitoraġġ tagħhom. Il-pajjiżi li għandhom sistema bħal din huma l-Italja, Franza, id-Danimarka, 
il-Portugall, ir-Repubblika Ċeka, is-Slovenja u l-Kroazja.

(14) Ir-riżultati ta’ dawn il-kontrolli huma disponibbli hawnhekk.
(15) Skont sentenza tal-Qorti tal-Ġustizzja tal-Unjoni Ewropea, l-istatus tal-prodotti jaqa’ taħt il-kompetenza tal-awtoritajiet nazzjonali, 

u suppliment tal-ikel jista’ jkollu status differenti f’pajjiżi differenti: Kawżi Magħquda C-211/03, C-299/03, C-316/03, C-317/03 u 
C-318/03.

https://ec.europa.eu/food/safety/official_controls/eu-coordinated-control-plans/covid-19_en
https://eur-lex.europa.eu/legal-content/MT/TXT/HTML/?uri=CELEX:62003CJ0211
https://eur-lex.europa.eu/legal-content/MT/TXT/HTML/?uri=CELEX:62003CJ0211


3.7.3. Il-KESE jinkoraġġixxi l-introduzzjoni ta’ monitoraġġ tal-ikel nazzjonali għall-promozzjoni tas-sikurezza 
tal-prodotti u biex jiġi żgurat livell għoli ta’ protezzjoni tas-saħħa pubblika permezz tad-detezzjoni bikrija tas-sinjali 
biex jiġu pprevenuti problemi tas-saħħa. Din is-sistema għandha tippermetti l-ġbir tal-effetti mhux mixtieqa, tkun xi tkun 
is-severità tagħhom, sabiex jiġu appoġġjati l-valutazzjoni tas-sikurezza tal-prodotti, it-teħid ta’ miżuri ta’ urġenza jew 
l-adattament tal-leġiżlazzjoni, jekk ikun meħtieġ, u biex l-operaturi jkunu jistgħu jiżviluppaw prodotti aktar sikuri billi 
jintegraw l-informazzjoni fil-kontroll tal-kwalità tagħhom. Fil-livell tal-produzzjoni, is-supplimenti tal-ikel josservaw 
l-istess regoli dwar is-sikurezza bħall-prodotti l-oħra tas-settur agroalimentari (HACCP (16), eċċ.) u ma ġie identifikat l-ebda 
riskju speċifiku għall-ħaddiema fis-settur.

3.7.4. Il-KESE jissuġġerixxi wkoll li, fil-livell Ewropew, jinħoloq grupp ta’ ħidma għall-Istati Membri, taħt is-superviżjoni 
tal-EFSA, li jippermetti l-iskambju ta’ informazzjoni bejn il-pajjiżi, il-kondiviżjoni tal-aħjar prattiki għal valutazzjoni 
omoġena, l-iskambju ta’ għarfien xjentifiku u l-integrazzjoni tiegħu fil-leġiżlazzjoni Ewropea, jekk ikun meħtieġ.

Brussell, is-27 ta’ April 2021.

Christa SCHWENG
Il-President  

tal-Kumitat Ekonomiku u Soċjali Ewropew 

(16) Hazard Analysis and Critical Control Points (“analiżi tal-perikli u punti kritiċi ta’ kontroll”).

